
Цягам стагоддзяў фарміраваўся поліэтнічны склад насельніцтва мястэчак, 

што ў значнай ступені паўплывала не толькі на відавочныя культурныя 

адрозненні паміж яго прадстаўнікамі, але і на фарміраванне адмысловай 

грамадска-палітычнай сістэмы. Яўрэйская этнічная супольнасць пад уздзеяннем 

знешніх і ўнутраных умоў вымушана была ствараць рознага накірунку аб’яднанні, 

якія адпавядалі бы культурным, грамадскім і эканамічным інтарэсам супольнасці. 

Адным з такіх праяўленняў з’яўляецца стварэнне дабрачынных яўрэйскіх 

аб’яднанняў і арганізацый.  

Мэтай даследвання з’яўляецца вывучэнне структуры і накірункаў дзейнасці 

дабрачынных аб’яднанняў на прыкладзе браслаўскай арганізацыі дапамогі 

хворым яўрэям “Бікур Холім”.  

Матэрыял і метады. Крыніцай даследавання з’яўляюцца дакументы 

Каўнаскага павятовага архіва: ліставанне з ковенскім губернатарам і праект 

“Устава” аб’яднання. Аналіз гэтых матэрыялаў дазваляе зрабіць высновы аб 

сферы дзейнасці, якую ахоплівала аб’яднанне, яе функцыях і структуры. 

Успаміны, што захоўваюцца ў браслаўскім гісторыка-краязнаўчым музеі, таксама 

даюць уяўленне аб дзейнасці іншых суполак, што мелі на мэце дабрачыннасць і 

ўзаемадапамогу. Выкарыстаны агульнанавуковыя і спецыяльна-гістарычныя 

метады. 

Вынікі і іх абмеркаванне. Класавы і нацыянальны прыгнет у Расіі прывёў 

да таго, што ў канцы ХІХ ст. ад 25 да 38 % яўрэяў у шэрагу гарадоў і мястэчак 

Беларусі жыло за кошт дабрачыннасці, а шматлікія (у асноўным яўрэйская 

бедната), былі вымушаны эміграваць у ЗША і іншыя краіны. Толькі з 1881 па 

1906 г. з царскай Расіі за мяжу з’ехала 1 236 161 яўрэяў. За 20 гадоў (1897–1917 

гг.) з Віленскай і Магілёўскай губерній эмігравала па 53 тысячы, з Віцебскай – 47 

тысяч, Гродзенкай – 73 тысячы, Мінскай – 91 тысяча [1, с. 62–63].
 

У канцы ХІХ ст. Браслаў – мястэчка Ковенскай губерніі, у якім звыш за 80% 

насельніцтва складалі яўрэі [4, с. 662]. Жыхары Браслава тройчы звярталіся да 

Ковенскага губернатара з прашэннем зацвердзіць праект устава, які 

прадугледжваў стварэнне аб’яднання дапамогі бедным і хворым яўрэям. Першы 

выяўлены пісьмовы зварот ад 18 жніўня 1899 г. знаходзіцца ў Каўнаскім 

павятовым архіве. У дакуменце апісваецца цяжкі стан ніжэйшых слаёў 

насельніцтва. Паведамляецца пра тое, што становішча некаторых хворых не 

дазваляе запрасіць лекара дамоў і часта людзі лечацца самі, што вядзе да 

працяглай хваробы. Такім чынам хворы абцяжарвае сваё сямейства [2, арк. 1].
 

Мэта зварота – атрымаць дазвол на стварэнне аб’яднання “Бікур Холім”, 

дзейнасць якога будзе складацца ў аказанні немаёмнаму захварэламу 

медыцынскай дапамогі, забеспячэнні лекамі і ўсім неабходным па прадпісанні 

лекара, а таксама прашэнне на адкрыццё дзеянняў аб’яднання ў адпаведнасці з 

уставам і агульных законаў. Дакумент падпісаны 33 замавіцелямі. 

26 лютага 1900 г. канцылярыяй Ковенскага генерал-губернатара падпісаны 

дакумент, які патрабаваў дадатковага ўдакладнення звестак аб колькасці яўрэяў, 

якія ўзбудзілі папярэдняе хадайніцтва, інфармацыю аб тым, ці ўзбудзілі яго па 

ўласнай ініцыятыве альбо па ўпаўнаважанні астатніх яўрэяў Браслава, у чым 

выказалася тое ўпаўнаважанне, колькі яўрэяў яго падпісала. А таксама 

патрабавался ўдакладніць агульную колькасць яўрэяў мястэчка і колькасць тых, 

хто змог бы ўвайсці ў склад праектаванага аб’яднання [2, арк. 3]. У адказ 14 

красавіка 1900 г. сакратаром Новааляксандраўскга павятовага паліцэйскага 

ўпраўлення – Акунеўскім, быў падпісаны і адпраўлены рапарт, у якім 

паведамлялася патрабуемая інфармацыя. Згодна дадзенаму дакументу ў Браславе 

на той час стала пражывала 235 сямей, якія складаліся з 965 душ. 175 чалавек 

могуць увайсці ў склад праектаванага аб’яднання [2, арк. 31]. На гэтым дакуменце 

заканчваецца дзелавая перапіска па пытанню зацвярджэння праекта ўстава. 

Падрабязна аналізаваць кола дзейнасці і структуру аб’яднання дазваляе 

праект Устава, тэкст якога зберагаецца таксама ў фондзе Каўнаскага павятовага 

архіва. Мэтай аб’яднання, як казалася вышэй, з’яўлялася забеспячэнне 

незаможных хворых яўрэяў медыцынскай дапамогай: сродкамі і назіраннем 

лекара на даму [2, арк. 4]. Аб’яднанне магло складацца з неабмежаванай колькасці 

асоб. Членамі яго не маглі быць непаўналетнія і навучэнцы, а таксама ніжэйшыя 

воінскія чыны, якія знаходзіліся на ваеннай службе і людзі, якія падвергліся 

абмежаванню праў па суду. Усе члены браслаўскага аб’яднання падзяляліся на 

тры катэгорыі: ганаровыя (тыя, хто зрабіў значныя ахвяраванні, паслугі), 

сапраўдныя (тыя, хто аплачваў штогадовы ўнёсак у памеры не менш 2 руб. 50 

кап., а таксама медыкі, што аказвалі бязвыплатныя паслугі) і спаборнікі альбо 

супрацоўнікі, якіх запрашалі ў аб’яднанне члены першых двух катэгорый (уносілі 

штогод меней за 2 руб. 50 кап., але не меней за 1 руб.) [2, арк. 5].  

Сродкамі для папаўнення касы аб’яднання “Бікур Холім” былі членскія 

ўнёскі, даходы ад капіталаў і маёмасці аб’яднання, ахвяраванні членаў і старонніх 

асобаў, устаноў у выглядзе грошаў, рэчаў, адмоў па духоўным завяшчанням. 

Значную частку сродкаў аб’яднання складалі даходы ад драматычных 

прадстаўленняў, літаратурных чытанняў, публічных лекцый, канцэртаў, якія 

ладзіла аб’яднанне. Цалкам капітал падзяляўся на недатыкальны і расходны. 

Казначэй вёў строгі запіс і справаздачнасць у расходванні. Па меры накаплення 

капіталы пераводзіліся ў Дзяржаўныя альбо гарантаваныя Урадам адсоткавыя 

паперы, якія захоўваліся ў ашчадных касах, куды на цякучы разлік залічаўся і 

расходны капітал [2, арк. 6–7].  

Праўленне аб’яднання складалася з шасці чалавек, якіх вылучаў Агульны 

сход тэрмінам на тры гады. Усе члены Праўлення служылі на карысць аб’яднання 

безвыплатна і бралі на сябе абавязак кіраўніцтва і кантролю за дзейнасцю яго 

членаў. Для больш эфектыўнага функцыянавання праўленне “Бікур Холім” 

стварала ўчасткі і апякунствы, падзяляючы сферы дзейнасці за апекунамі і іх 

памагатымі. Галоўным абавязкам першых быў клопат пра бедных яўрэяў, што 

жылі на іх участку, збор звестак аб матэрыяльным становішчы і аказанне дапамогі 

[2, арк. 11–12]. Такім чынам, немаёмныя яўрэі Браслава, якім патрэбна была 

дапамога, маглі звярнуцца да ўчастковых апекуноў ці ў Праўленне аб’яднання і 

атрымаць рэчавую ці грашовую дапамогу.  

Успаміны сведчаць, што пазней, у міжваенны час, эканамічны стан 

яўрэйскага насельніцтва таксама быў цяжкі. На дзяржаўныя пасады яўрэяў не 

прымалі. Добраахвотнае дабрачыннае аб’яднанне дапамогі хворым “Бікур Холім” 

працягвала дзейнічаць. Значную дапамогу аказвала безадсоткавая пазыковая каса 

узаемапомачы “Гмілут Хесэд”. Невялікія займы выратоўвалі людзей ад голада. З 

цягам часу ствараліся суполкі з двух-трох чалавек, якія аказвалі пасільную 

дапамогу тым, каму яна была патрэбна. Накірункі былі розныя: дапамога беднай 

нявесце без пасага, альбо забяспячэнне вясельнага піру напоямі. Дзейнічаў фонд 

“Маод Хіцім”, які забяспечваў бедных усім патрэбным да святаў. Мецэнатам быў 

таксама дырэктар яўрэйскага банка Леві-Іцхак Вайнштэйн, які дапамагаў дзецям з 

бедных сямей атрымаць далейшую адукацыю ў Вільні. Вялікую падтрымку 

аказвалі жыхары Браслава Барух Фішэр і Арон Шнэер, які кожную пятніцу 

раздаваў астаткі рыбы бедным яўрэям, каб тыя годна маглі правесці Шабат. 

Таксама ён быў арганізатарам іўрыцкай школы “Явнэ”, якая адчынілася у пачатку 

30-х гадоў [3, с. 28].
 

Заключэнне. Прыклад дзейнасці аб’яднання “Бікур Холім” пацвярджае 

існаванне грунтоўнай кансалідацыі яўрэяў мястэчка. Шматлікасць удзельнікаў дае 

падставы сцвярджаць, што яўрэйскія арганізацыі займалі не апошняе месца ў 

грамадскім жыцці Браслава і гэта датычыцца не толькі дабрачыннага накірунку. У 

першай чвэрці ХХ ст. яўрэйскае насельніцтва Браслава актыўна далучылася да 

сіянісцкага руху, але гэта ўжо тэма іншага даследвання. Існаванне дабрачынных 

аб’яднанняў станоўча ўплывала на яўрэйскае насельніцтва, а сама ідэя 

ўзаемадапамогі ва ўмовах нацыянальнай дыскрымінацыі садзейнічала 

кансалідацыі абшчыны. 

«Автоматизированные библиотечно-информационные системы» – одна из 

основных общепрофессиональных дисциплин, обеспечивающая общетеоретиче-

скую и практическую базу подготовки библиотечных специалистов высшей ква-

лификации. Ее изучение обусловлено широким внедрением в практику работы 

библиотек современных информационных технологий, обеспечением оптималь-

ного использования библиотечных ресурсов и необходимостью приобретения со-

ответствующих знаний и умений будущими специалистами. Основной целью 

данной дисциплины является усвоение студентами теоретических основ автома-

тизации библиотек и автоматизированных библиотечно-информационных систем 

(АБИС), а также овладение практическими навыками их эксплуатации и под-

держки. 

